ԱՄՓՈՓԱԹԵՐԹ N 2
«ԷԿՈՊԱՐԵԿԱՅԻՆ ԾԱՌԱՅՈՒԹՅԱՆ ՊԱՇՏՈՆՆԵՐ ԶԲԱՂԵՑՆԵԼՈՒ ՄՐՑՈՒՅԹԻ ԱՆՑԿԱՑՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ 
	1. Ներքին գործերի նախարարություն
	14 մայիս 2024թ․

	
	Գրություն N 43/6/73063-24

	Ի պատասխան Ձեր 07.05.2024թ. թիվ 1/17.1/5231-2024 գրության՝ ՀՀ ներքին գործերի նախարարությունում ուսումնասիրվել է «Էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» ՀՀ կառավարության որոշման լրամշակված նախագիծը, որի վերաբերյալ առաջարկություններ և առարկություններ չկան։
	Ընդունվել է ի գիտություն։

	2. Վարչապետի աշխատակազմի քաղաքացիական ծառայության գրասենյակ
	20 մայիս 2024թ.

	
	Գրություն N 42/43.7/17457-2024

	Ի պատասխան Ձեր 2024 թվականի մայիսի 7-ի թիվ 1/17.1/5231-2024 գրության՝ կից ներկայացնում ենք «Էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» կառավարության որոշման նախագծի լրամշակված փաթեթի վերաբերյալ Վարչապետի աշխատակազմի քաղաքացիական ծառայության գրասենյակի կարծիքը։
«էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» Կառավարության որոշման նախագծի (այսուհետ՝ Նախագիծ) վերաբերյալ Քաղաքացիական ծառայության գրասենյակի կողմից ներկայացված դիտարկումներն՝ ըստ ամփոփաթերթի, ընդունվել են, այնուամենայնիվ, առաջարկում ենք վերանայել Նախագծով սահմանված առանձին ընթացակարգային կարգավորումներ։ Մասնավորապես՝ 
	1․Նախագծին կից ներկայացված ամփոփաթերթում նշված է, որ Նախագծի վերաբերյալ Վարչապետի աշխատակազմի քաղաքացիական ծառայության գրասենյակի կարծիքի 3-րդ կետը ընդունվել է և կատարվել են համապատասխան փոփոխություններ, սակայն լրամշակված Նախագծում փոփոխությունը ներառված չէ։ 
2. Առաջարկում ենք Նախագծի «Ընդհանուր դրույթներ» բաժնում նախատեսել նաև թեստավորման անցկացման եղանակը։
	3.Նախագծի 19-րդ կետի 8-րդ և 9-րդ ենթակետերի համաձայն՝ հոգեբուժական և թմրաբանական բժշկական օգնություն և սպասարկում իրականացնող կազմակերպություններում հաշվառման վերաբերյալ և զենքի տիրապետումը խոչընդոտող հիվանդությունների և վիճակների բացակայության վերաբերյալ տեղեկանքները սահմանված են որպես մրցույթին մասնակցելու համար քաղաքացիների  կողմից պարտադիր ներկայացվող փաստաթղթեր:
Այս կապակցությամբ հարկ է նկատել, որ Նախագծի 18-րդ կետի 6-րդ ենթակետով սահմանված է մրցույթին մասնակցելու համար փաստաթղթեր ներկայացնելու վերջնաժամկետ՝ 10 աշխատանքային օր: Տվյալ դեպքում Նախագծի 19-րդ կետի 8-րդ և 9-րդ ենթակետերով պահանջվող համապատասխան տեղեկանքները քաղաքացու համար ոչ միայն լրացուցիչ ֆինանսական պարտավորություն են առաջացնում, այլև գործնականում հնարավոր է քաղաքացին չկարողանա մրցույթին մասնակցելու համար փաստաթղթեր ներկայացնելու համար սահմանված ժամկետում ապահովել նշված տեղեկանքների առկայությունը, ինչը կարող է սահմանափակել հանրային ծառայության ընդունվելու քաղաքացու սահմանադրական իրավունքը:
Հաշվի առնելով վերոգրյալը՝ գտնում ենք, որ Նախագծի 19-րդ կետի 8-րդ և 9-րդ ենթակետերով առաջարկվող իրավական կարգավորումները ունեն վերանայման անհրաժեշտություն:
4. Նախագծի 19-րդ կետի 10-րդ ենթակետում նշված վարորդական վկայականը՝ անհրաժեշտության դեպքում որպես պահանջվող փաստաթուղթ ներկայացնելը հիմնավորված չէ։
5.Նախագծի 25-րդ կետում՝ որպես մրցույթը չկայացած համարելու հիմք նախատեսվում է միայն մրցույթին մասնակցելու համար ոչ մի դիմում չի ներկայացվելու հանգամանքը։ Առաջարկում ենք Նախագծով նախատեսել նաև այն դեպքերը, երբ դիմում ներկայացրած քաղաքացին չի բավարարում տվյալ պաշտոնի անձնագրով սահմանված պահանջները կամ դիմում ներկայացրած անձանցից ոչ մեկը չի ներկայանում կամ չի հաղթահարում մրցույթը, կամ հաղթահարելուց հետո պաշտոնի նշանակման համար դիմում չի ներկայացնում, քանի որ իրավակիրառ պրակտիկայում հանդիպում են իրավիճակներ, երբ հաղթող ճանաչված թեկնածուն դիմում չի ներկայացնում պաշտոնին նշանակվելու համար։
6.Նախագծի 29-րդ կետի 5-րդ ենթակետի համաձայն՝ մրցույթի անցկացման համար ձևավորված հանձնաժողովի կազմում ընդգրկվում են տվյալ պաշտոնի համար անհրաժեշտ մասնագիտական գիտելիքների և հմտությունների տիրապետման մակարդակն ստուգելու կարողություններ ունեցող այլ անձինք։
Այս կապակցությամբ հայտնում ենք, որ Նախագծով առաջարկվող կարգավորումը խնդրահարույց է իրավական որոշակիության սահմանադրական սկզբունքի համատեքստում, քանի որ նախագծային կարգավորումներից պարզ չէ «այլ անձինք» ձևակերպման իրավական շրջանակը, մինչդեռ իրավական որոշակիության սահմանադրական սկզբունքի համաձայն՝ իրավական նորմը պետք է ձևակերպված լինի բավարար չափով որոշակի, որպեսզի իրավահարաբերության բոլոր սուբյեկտների համար լինի կանխատեսելի և հստակ:
Հաշվի առնելով վերոգրյալը՝ անհրաժեշտ է Նախագծով սահմանել «այլ անձանց» իրավական շրջանակը, որպիսի պարագայում Ծառայության պետի հաստատած հրամանով այդ անձինք կարող են ընդգրկվել հանձնաժողովի կազմում:
7. Նախագծի 30-րդ կետի 1-ին ենթակետի համաձայն՝ Հանձնաժողովը հսկողություն է իրականացնում մրցույթի փուլերի անցկացման նկատմամբ, իսկ  նույն կետի 2-րդ ենթակետի համաձայն՝ մասնակիցների հետ անցկացնում է հարցազրույց։ Այս պարագայում ստացվում է, որ հարցազրույցի փուլն անցկացնող հանձնաժողովը հսկողություն է իրականացնում նաև հենց իր նկատմամբ, ինչն անտրամաբանական է և ունի վերանայման անհրաժեշտություն։  
8. Նախագծի 39-րդ կետով սահմանվում է, որ Պատասխանատուն անձնակազմի կառավարման ստորաբաժանումից ստանում է Հանձնաժողովի կնիքը, տվյալ դեպքում պարզ չէ՝ թեստավորման փուլում ինչ Հանձնաժողովի մասին է խոսքը։ Նույն դիտարկումը վերաբերում է նաև Նախագծի 64-րդ կետով սահմանված կարգավորմանը:
9. Հաշվի առնելով իրավական որոշակիության սահմանադրական սկզբունքի պահանջները՝ անհրաժեշտ է հստակեցնել Նախագծի 50-րդ կետի 2-րդ ենթակետով սահմանված «Ծառայության մասին օրենսդրություն» ձևակերպումը։ Հարկ է նկատել, որ «Էկոպարեկային ծառայության մասին» օրենքի 2-րդ հոդվածի 1-ին մասի համաձայն՝ Ծառայության մասին օրենսդրությունը բաղկացած է Սահմանադրությունից, Հայաստանի Հանրապետության անտառային օրենսգրքից, Օրենքից, «Հանրային ծառայության մասին», «Քաղաքացիական ծառայության մասին», «Բնության հատուկ պահպանվող տարածքների մասին» օրենքներից, այլ օրենքներից ու իրավական ակտերից, Հայաստանի Հանրապետության միջազգային պայմանագրերից։ Համապատասխան ենթակետերով տրված ձևակերպումը իմպերատիվ է, ինչը ենթադրում է, որ թվարկված բոլոր իրավական ակտերից հարցատոմսում հարցերի առկայությունը պարտադիր  է։
10. Նախագծի 54-րդ կետով սահմանվում է, որ թեստավորման ընթացքում մասնակիցներին չի թույլատրվում աղմկել, հուշել, խոսել, թեստավորման առաջադրանքների կատարման հետ կապված հարցեր տալ ներկա գտնվող անձանց, այդ թվում` պատասխանատուին։ Դրույթը սահմանափակվում  է մրցույթի մասնակցի խոսելու և տեխնիկական հարցեր տալու իրավունքը, քանի որ թեստի կատարման ընթացքում կարող են առաջանալ տեխնիկական բնույթի հարցեր և մասնակիցները իրավունք ունեն հարցեր տալու պատասխանատուին։
11.Նախագծի 71-73-րդ կետերով նախատեսված կարգավորումները խնդրահարույց են շահերի բախման տեսանկյունից։ Մի կողմից Ծառայության պետը ի պաշտոնե ընդգրկվում է հարցազրույց անցկացնող հանձնաժողովի  կազմում, մեկ այլ դեպքում՝ նույն Ծառայության պետը քննության է առնում հարցազրույցի արդյունքների վերաբերյալ մասնակցի բողոքը և ընդունում թեստավորման արդյունքները փոփոխելու կամ նույնը թողնելու մասին որոշում կամ եթե Ծառայության պետը սխալ է համարում որևէ հարցադրում, ապա (…) զրո միավոր ստացած բոլոր մասնակիցների միավորներն ավելացվում են մեկ միավորով։ 
Գտնում ենք, որ Նախագծում նշված կարգավորումները խնդրահարույց են շահերի բախման տեսանկյունից և ունեն վերանայման անհրաժեշտություն։
12.Նախագծի 85-րդ կետով նախատեսվող՝ հարցերը բարդության աստիճանով տարբերվում են միմյանցից․ ինչքան բարձր է Ծառայության պաշտոնի խումբը, այնքան բարդ են հարցերը կարգավորման վերաբերյալ պարզ չէ՝ ինչ մեթոդաբանությամբ է որոշվելու հարցերի բարդության աստիճանը։
13. Նախագծի 88-րդ կետում նշված «հարցատոմսի հարցերին պատասխանելու հետ կապված հարցեր տալ ներկա գտնվող անձանց, այդ թվում` Հանձնաժողովի անդամներին» ձևակերպումից պարզ չէ՝ բացի Հանձնաժողովի անդամներից և տվյալ պահին ներկա գտնվող մասնակցից ովքեր են ներկա հարցազրույցին, եթե Նախագծի 79-րդ կետում սահմանվում է, որ Հանձնաժողովը յուրաքանչյուր մասնակցի հետ հարցազրույցն անցկացնում է առանձին։
14.Ելնելով Նախագծի 104-րդ կետի կարգավորման բովանդակությունից՝ առաջարկում ենք «ԸՆԴՀԱՆՈՒՐ ԴՐՈՒՅԹՆԵՐ» վերտառությամբ գլխում նախատեսել դրույթ, որ մրցույթն անվավեր է ճանաչվում դատական կարգով:
15.Նախագծի 111-րդ կետով առաջարկվում է սահմանել, որ Հանձնաժողովի եզրակացությունը ստանալուց հետո պաշտոնի նշանակելու իրավասություն ունեցող անձը հարցազրույցի փուլը հաղթահարած միակ մասնակցին նշանակում է համապատասխան պաշտոնում։
Հաշվի առնելով վերոգրյալը՝ առաջարկում ենք Նախագծի 111-րդ կետում ամրագրել նաև հարցազրույցի փուլը հաղթահարած մասնակցի կողմից պաշտոնի նշանակվելու վերաբերյալ դիմում ներկայացնելու իրավական հնարավորություն:
	1. [bookmark: _GoBack]Ընդունվել է։
Նախագծի հավելվածի 9-րդ կետում «դիմում ներկայացրած» բառերից հետո լրացվել են «և մրցույթին մասնակցելու թույլտվություն ստացած» բառերը։
2. Ընդունվել է։
Նախագծի հավելվածի 10-րդ կետը «թեստավորում» բառից հետո լրացվել է «(գրավոր)» բառը։
3. Ընդունվել է։
Տեղեկանքների ներկայացման պահանջը հանվել է, բացառությամբ զենքի տիրապետումը խոչընդոտող հիվանդությունների և վիճակների բացակայության մասին բժշկական եզրակացության՝ հաշվի առնելով «Էկոպարեկային ծառայության մասին» օրենքով սահմանված կարգով ծառայողների՝ ծառայողական պարտականությունների իրականացման համար զենք պահելու, կրելու և գործադրելու իրավունքը։     
Զենքի տիրապետումը խոչընդոտող հիվանդությունների և վիճակների բացակայության վերաբերյալ տեղեկանքը տրամադրվում է ՀՀ առողջապահության նախարարի 2016 թվականի մարտի 1-ի N 07-Ն հրամանով հաստատված կարգով։ 
4. Չի ընդունվել։
Նախագծով նախատեսված վարորդական վկայականը հիմնավորված է այն պատճառաբանությամբ, որ ծառայությունն իրականացվելու է ավտոմեքենաների միջոցով, իսկ առանց վարորդական վկայականի առկայության ծառայողին չի կարող տրամադրվել ավտոմեքենա ծառայությունն իրականացնելու համար։
5. Ընդունվել է։
Նախագծի հավելվածի 25-րդ կետում (փոփոխված՝ 27-րդ կետ) մրցույթը չկայացած համարելու հիմք նախատեսվել է նաև այն դեպքը, երբ դիմում ներկայացրած անձանցից ոչ ոք չի բավարարում տվյալ պաշտոնի անձնագրով սահմանված պահանջները կամ դիմում ներկայացրած անձանցից ոչ ոք չի ներկայանում մրցույթի ֆիզիկական պատրաստվածության վիճակի ստուգման փուլին։ Առաջարկվող մյուս դեպքերում մրցույթն ըստ էության կայանում է, սակայն մրցույթի արդյունքում հաղթող ճանաչված մասնակից չի ընտրվում։
6. Ընդունվել է։
Նախագծի հավելվածի 29-րդ կետի (փոփոխված՝ 31-դր կետ) 5-րդ ենթակետում «այլ անձինք» բառերը փոխարինվել են «Ծառայության այլ աշխատողներ» բառերով։
7. Ընդունվել է։
Նախագծի հավելվածի 30-րդ կետի (փոփոխված՝ 32-րդ կետ) 1-ին ենթակետը շարադրվել է «1) անցկացնում է ֆիզիկական պատրաստվածության վիճակի ստուգման փուլը և ամփոփում արդյունքները․» խմբագրությամբ։
8. Ընդունվել է։
Նախագծի հավելվածի 39-րդ կետից (փոփոխված՝ 41-րդ կետ) հանվել է «Հանձնաժողովի կնիքը,» բառերը, իսկ  64-րդ կետում (փոփոխված՝ 66-րդ կետ) «Հանձնաժողովի» բառը փոխարինվել է «Ծառայության» բառով։
9. Ընդունվել է։
Նախագծի հավելվածի 50-րդ կետը (փոփոխված՝ 52-րդ կետ) շարադրվել է «Թեստային առաջադրանքների հարցերը (խնդիրները) ձևավորվում են Ծառայության մասին օրենսդրության բնագավառից։»։
10. Ընդունվել է։
Նախագծի հավելվածի 54-րդ կետը (փոփոխված՝ 56-րդ կետ)   «պատասխանատուին» բառից հետո լրացվել է «(բացառությամբ տեխնիկական բնույթի հարցերի)» բառերը։
11. Ընդունվել է։
Նախագծի հավելվածում թեստավորման փուլի արդյունքների բողոքարկման ինստիտուտի հետ կապված դրույթները նույնական են, ինչ ՀՀ կառավարության 2018 թվականի դեկտեմբերի 27-ի «Քաղաքացիական ծառայության թափուր պաշտոն զբաղեցնելու համար մրցույթ անցկացնելու կարգը սահմանելու մասին» N 1554-Ն որոշման հավելվածի 99-րդ և  100-րդ կետերով սահմանված իրավակարգավորումները (Մրցույթի մասնակիցն իր արդյունքների մասով բողոքը ներկայացնում է գլխավոր քարտուղարին (…)։ Մրցույթ անցկացնող համապատասխան մարմնի գլխավոր քարտուղարը (…) ոչ ուշ, քան մրցույթի մասնակցի թեստավորման արդյունքների բողոքարկման դիմումի ներկայացմանը հաջորդող մեկ աշխատանքային օրվա ընթացքում քննում են դիմումը և ընդունում են թեստավորման արդյունքները փոփոխելու կամ նույնը թողնելու մասին որոշում:)։
Թեստավորման փուլի արդյունքների բողոքը քննելու իրավասությունը վերապահվել է Ծառայության գլխավոր քարտուղարին։
12. Ընդունվել է։
Նախագծի հավելվածի 85-րդ կետը հանվել է։
13. Ընդունվել է։
Նախագծի հավելվածի 88-րդ կետից (փոփոխված՝ 89-րդ կետ)  հանվել են «, հարցատոմսի հարցերին պատասխանելու հետ կապված հարցեր տալ ներկա գտնվող անձանց՝ այդ թվում Հանձնաժողովի անդամներին» բառերը։
14. Ընդունվել է։
Կատարվել է համապատասխան լրացում։
15. Ընդունվել է։
Նախագծի հավելվածի 111-րդ կետը (փոփոխված՝ 113-րդ կետ) «նշանակվում է» բառից առաջ լրացվել է «իր դիմումի հիման վրա» բառերը։

	3. Առողջապահության նախարարություն
	21 մայիս 2024թ.

	
	Գրություն N ԱԱ/04/14980-2024

	Ի պատասխան 2024 թվականի մայիսի 7-ի Ձեր թիվ 1/17.1/5231-2024 գրության՝ «Էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» Կառավարության որոշման նախագծի լրամշակված փաթեթի վերաբերյալ դիտողություններ և առաջարկություններ չկան։
	Ընդունվել է ի գիտություն։

	4. Արդարադատության նախարարություն
	11 հունիս 2024թ.

	
	Գրություն N //22974-2024

	Ի պատասխան Ձեր՝ 2024 թվականի մայիսի 22-ի թիվ 1/17.3/5871-2024 գրության՝ կից ներկայացվում է «Էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» ՀՀ կառավարության որոշման լրամշակված նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը։
1. Նախագծի հավելվածի 36-րդ կետում սահմանված է, որ մասնակիցներն իրավունք ունեն ֆիզիկական պատրաստվածության վիճակի ստուգարքի միավորները հայտարարելուց հետո 1 ժամվա ընթացքում բողոքարկելու ֆիզիկական պատրաստվածության վիճակի ստուգման փուլի արդյունքները, իսկ Նախագծի հավելվածի 37-րդ կետում սահմանված է, որ սույն կարգի 36-րդ կետով սահմանված բողոքարկման ընթացքում մասնակիցը նույն օրը վերահանձնում է այն վարժաձևը, որի համար բերել է բողոքը։
Վերոնշյալ իրավակարգավորումը ունի լրացուցիչ հիմնավորման և հստակեցման կարիք, քանի որ այդ կարգավորումից պարզ չի դառնում, թե օրինակ, ինչու պետք է ֆիզիկական պատրաստվածության վիճակի ստուգման փուլի արդյունքները բողոքարկած մասնակիցը կրկին վերահանձնի ֆիզիկական պատրաստվածության վիճակի ստուգարքը, քանի որ հնարավոր է մի իրավիճակ, երբ անձը չկարողանա կրկնել իր նույն արդյունքները, այն էլ՝ ստուգարքի միավորները հայտարարելուց հետո 1 ժամվա ընթացքում:
Միաժամանակ առաջարկում ենք Նախագծով սահմանել այնպիսի իրավակարգավորումներ, որոնց համաձայն՝ ֆիզիկական պատրաստվածության վիճակի ստուգարքն որևէ ձևով կտեսաձայնագրվի, ինչը ավելի դյուրին կդարձնի բողոքարկման ընթացքը:
2. Նախագծի հավելվածի 98-րդ և 99-րդ կետերում սահմանված է, որ մասնակցի հետ հարցազրույցի ավարտից հետո գնահատման արդյունքներն ամփոփվում են ընդհանուր գնահատականով, որը Հանձնաժողովի բոլոր անդամների կողմից մասնակցին տրված գնահատականների հանրագումարն է և Հանձնաժողովը հարցազրույցի փուլը հաղթահարած միակ մասնակցին ընտրում է Հանձնաժողովի անդամների թվին համապատասխան գնահատման ամենաբարձր միավորների հանրագումարի կեսից ավելի միավորներ հավաքած մասնակիցներից:
Տվյալ պարագայում հարկ է նկատի ունենալ, որ հնարավոր է գործնականում առաջանա մի իրավիճակ, երբ համապատասխան գնահատման ամենաբարձր միավորների հանրագումարի կեսից ավելի կհավաքեն մեկից ավելի մասնակիցներ, ուստի անհրաժեշտ է տվյալ պարագայում հստակեցնել, թե այդ մասնակիցներից ինչ սկզբունքով է ընտրվելու միակ մասնակցը:
Ուստի գտնում ենք, որ Նախագծի հավելվածի վերոնշյալ կետերում առկա ձևակերպումները անհրաժեշտ է վերանայել՝ հստակ սահմանելով հարցազրույցի փուլը հաղթահարած միակ մասնակցի ընտրության ընթացակարգը և չափանիշները, որոնք կհանդիսանան վերոնշյալ խնդրո առարկա հանդիսացող հայեցողական լիազորությունների իրավաչափ և ոչ կամայական իրականացումն ապահովող օրենսդրական լիարժեք երաշխիքներ:

	1. Չի ընդունվել։
Նախագծի հավելվածի 36-րդ և 37-րդ կետերի համաձայն տրված կարգավորումը իրավունք է ստեղծում մասնակիցներին բողոքարկելու ֆիզիկական պատրաստվածության վիճակի ստուգարքի արդյունքները։ Բողոքարկման դեպքում միակ հնարավոր տարբերակը այն վարժաձևը կատարելն է, որի համար մասնակիցը բերել է բողոքը։ Այլ գործընթացով հնարավոր չի լինի ֆիզիկական պատրաստվածության վիճակի ստուգարքի արդյունքների բողոքարկման հարցը լուծել։ Ինչ վերաբերում է այն դիտարկմանը, որ մասնակիցը հնարավոր է չկարողանա կրկնել իր նույն արդյունքները, ապա սա հիմնավորված չէ, նույնիսկ եթե դիտարկենք այն ֆիզիկական հոգնածության տեսանկյունից, ապա 1 ժամ ժամանակը բավարար է մասնակցին հանգստանալու և կրկնելու այն վարժաձևը, որի արդյունքերի համար բողոք է բերել, քանի որ այստեղ հարկ է նկատի ունենալ այն, որ եթե մասնակցի ֆիզիկական պատրաստվածության վիճակն այնքան է, որ օրինակ, ի զորու է կատարել համապատասխան վարժությունը Նախագծով նախատեսված նորմատիվներին համապատասխան, ապա բողոքարկման դեպքում ևս կկարողանա։ Այստեղ նաև հարկ է նկատի ունենալ այն, որ մասնակիցը որոշակի վստահություն  ունի իր ֆիզիկական պատրաստվածության վիճակի վրա, և հենց այդ հիմքով է բերում բողոքը։
Պետական ծառայության մյուս տեսակների մրցույթի անցկացման կարգերը սահմանող իրավական ակտերը նույնպես չեն նախատեսում տեսաձայնագրման պահանջ ֆիզիկական պատրաստվածության վիճակի ստուգարքի փուլում։ Բացի այդ, էկոպարեկային ծառայությունը չունի համապատասխան տեխնիկական հագեցվածություն տեսաձայնագրել ֆիզիկական պատրաստվածության վիճակի ստուգարքի փուլը՝ հաշվի առնելով Նախագծի հավելվածով նախատեսված վարժաձևերը՝ օրինակ, վազք՝ 1000 մետր։
2. Չի ընդունվել։
Հարցազրույցի փուլը հաղթահարած միակ մասնակցին ընտրելու իրավակարգավորումները նույնն են ինչ ՀՀ կառավարության 2018 թվականի դեկտեմբերի 27-ի «Քաղաքացիական ծառայության թափուր պաշտոն զբաղեցնելու համար մրցույթ անցկացնելու կարգը սահմանելու մասին» N 1554-Ն որոշմամբ սահմանված իրավակարգավորումները՝ մասնավորապես, հավելվածի 146-րդ կետը, համաձայն որի՝ « (․․․) Հանձնաժողովը հարցազրույցի փուլը հաղթահարած միակ մասնակցին ընտրում է հանձնաժողովի անդամների թվին համապատասխան գնահատման ամենաբարձր միավորների հանրագումարի կեսից ավելի միավորներ հավաքած մասնակիցներից»:



